
ГъэщIэгъуэнщ

Дэ, нэхъыжьхэм, хуабжьу 
дигу ирихьауэ щытащ «Визит 
к Минотавру» кино фильмыр, 
1972 гъэм ягъэ лъэ  гъуар. Ар 
къытращIыкIат зэкъуэши-
тIым - Вайнерхэ Ар кадийрэ 
Георгийрэ - а цIэ ды дэр зе-
зыхьэ я романым, зытеу-
хуари дэ шыкIэпшынэ жы-
хуэтIэм ещхь скрипкэ  лъа пIэр 
зэрадыгъуарт икIи къызэра-
гъуэтыжарт. Жы пIэ  нурамэ, 
детектив телъы джэт. Дауи, 
ды щыгъуазэ тэ къым абы 
ехьэ лIа хьэрис-кхъуэрисхэм: 
ахэр телъы джэу къыщIэ кIащ.

1968 ГЪЭМ и жэпуэгъуэм 
Москва щахъунщIащ совет 
скрипач цIэрыIуэ Ойстрах 
 Давид и фэтэрыр. Абы щIа-
хащ псори зэхэту килограмми 
4 зи хьэлъагъ дыщэхэкIхэр, 
нэ гъуэщI фIыгъуэ куэд. Арщ-
хьэкIэ илъэсищэ бжыгъэ зи 
ныбжь макъамэ Iэмэпсы мэ-
хэр къагъэнат, дыгъуакIуэхэм 
къалъытат ахэр мыхьэнэн-
шэу икIи зыри къыщIэмыкIы-
ну. Абыхэм псори зэхэту дол-
лар мини 120-рэ я уасэ  мылъку 
зэщIакъуат. «Флъэгъуа совет 
цIыху, коммунизмэм и 
у хуакIуэ?!» тхыгъэ цIыкIур 
зэрыт тхылъымпIэр стIолым 
къытранэри. Абы щыгъуэми, 
ямыщта Iэмэпсымэхэм ящыщ 
дэтхэнэри доллар мелуан 
 нэхърэ нэхъ мащIэ и уасэтэ-
къым.

Къэхъуар совет газетхэм яб-
зыщIащ, ауэ нэгъуэщI хэку-
хэм къыщыдэкIхэм яхузэ-
фIэкI къагъэнакъым, ди къэ-
рал ухуэ кIэр ягъэулъиин 
 пап щIэ къагъэсэбэпурэ. 
 Уеб лэмэ, ятхащ фэтэрыр  зы-
хъунщIар… КГБ-м и лэжьа-
кIуэ хэрауэ: Ойстрах Iэ щIи-
дзын идатэкъым зауэр зэры-         
зэхиубламкIэ Израилыр зы-
гъэ  къуаншэ дэфтэрми, «ялъ 
ящIэжащ»…

Телъыджэращи, хъунщIа-
кIуэ хэм фэтэрым хэт сигна-
лизацэм зэрыфIэкIын Iэма-
лыр къезыгъэщIар «Как ук-
расть миллион» американ 
 кинокомедиерт. Бжэм лъа-
къуэкIэ еуэурэ ягъэзуащ, хаб-
зэхъумэхэр къыщыкIуам зы-
ри къэмыхъуауэ кърихьэлIащ. 
ЕтIуанэуи, ещанэуи  апхуэдэу 
ящIащ. ИтIанэ «мыбы зыгуэр 
и лажьэщ» жаIэри, Iэмэп сы-
мэр ягъэункIыфIащ. Мыдрей-
хэр зыхуейр арагъэххэт…

ДыгъуакIуэхэр яубыдащ, 
 зыкъомрэ къалъыхъуа нэужь. 
Мы Iуэхур и лъабжьэу зи гугъу 
тщIа романыр ятхащ зэкъуэ-
шитIым. Ауэ абы зэхъуэкIы-
ныгъэ халъхьащ: иджы тхылъ-
ми фильмми щынэхъыщ-
хьэр доллар мелуан зыбжанэ 
и уасэ скрипкэрт. Лениным, 
Сталиным я цIэхэр зезыхьэ 
саугъэтхэм я лауреат Ойстрах 
Давид ар тыгъэ къыхуэзы-
щIар Бельгием и пащтыхьым 
и анэ Баварская Елизаветэт, 
апхуэдизу щIэлъапIэри зи Iэ-
дакъэщIэкIхэр егъэлеяуэ цIэ-
рыIуэ Страдивари Антонио 
1671 гъэм ищIати арат. Давид 
нэгъуэщI скрипкитIи иIэт, а 
IэщIагъэлI гъуэзэджэм игъэ-
хьэзырауэ. Зыр джыназ къу-
лей Юсупов Феликс (Распу -
тин Григорий зыукIахэм зэра-
хэтамкIэ тхыдэм къыхэнащ) 
къыщIэнат. Адрейр и ахъшэ-
кIэ къищэхуат.

ГъэщIэгъуэнщ, ауэ езы Ой-
страх нэхъыбэрэ къигъэсэ бэ-

Нэхъ лъапIэр къафIэIуэхуатэкъым

пыр нэгъуэщI урымым, Гвар-
нери Джузеппе, и лэжьы-
гъэрт, щежьэкIи здищтэри 
арат. ЗэрыгурыIуэгъуэщи, ро-
манми фильмми псори нэ-
гъуэщIу къыщыгъэлъэгъуат, 
скрип кэр зыфIадыгъунури 
По ляков Левт.

Ойстрах и деж къэдгъэ-
зэжынщи, абы и фIыгъуэ псо-
ри иратыжащ, пщIэрэ щIы хь-
рэ иIэуи псэуащ. 1974 гъэм 
Амстердам щыIэу и гур 
къызэIыхьэри, лIащ. Давид и 
Iыхьлыхэм, абы и фэеплъыр 
ягъэлъэпIэн папщIэ, зи гугъу 
тщIа скрипкэр Макъамэ 
 щэнхабзэм и музейуэ Глинкэ 
Михаил и цIэр зезыхьэм (абы 
щIэлъщ Шаляпин Фёдор и 
 гитарэр, Прокофьев Сергей и 
роялыр, нэгъуэщI Iэмэпсы-     
мэ телъыджэхэри) иратащ. 
Му зейм и лэжьакIуэхэм ар 
гъэ  зэщIакIуэ щэджащэхэм 
мызэ-мытIэу хьэхуу ирагъэIы-
гъащ, ауэ къахьыжа иужь 
 хабзэхъумэхэм сакъыу я нэIэ 
трагъэтт.

«Визит к Минотавру» филь-
мыр къагъэлъэгъуа иужь 
 дыгъуакIуэхэм къагурыIуащ 
жьы хъуа макъамэ Iэмэпсы-
мэхэм елъытауэ дыщэхэкIхэр 
зыри зэримыуасэр. 1996 гъэм 
накъыгъэм и 23-м и жэщым 
музейм щIэкIуэдыкIащ а 
скрип кэмрэ епщыкIубланэ 
лIэ  щIыгъуэм псэуа нэмыцэ 
IэщIагъэлI Штайнер Якоб 
игъэ хьэзыра Iэмэпсымэмрэ. 
ДыгъуакIуэхэр Iэмалшыт: 
абы хэм хъыбар къозыгъащIэ 
Iэмэпсымэм и лэжьэкIэм 
 зрагъэхъуэжащ: ар бжэр ща-
къутэкIи къэмызууи ящIы-
фащ. Зэрылъ абджыпсыр Iэ-
дэшхуэкIэ якъутэри, лъэужь 
къамыгъанэу загъэкIуэды-
жащ.

Куэдрэ лъыхъуахэщ, ауэ 
фIэгъэнапIэ ящIын ягъуэтыр-
тэкъым. ИкIэм-икIэжым му-
зейм зыгуэр псалъэри яжри-
Iащ доллар мелуан иратмэ, 
скрипкэхэр яIэригъэхьэжыну 
зэрыхьэзырыр. Музейм и лэ-
жьакIуэ хуэдэурэ абы епса-
лъэурэ, хабзэхъумэхэр хущIэ-
къуащ ар къыздипсэлъыкIыр 
къахутэну. АрщхьэкIэ мыгу-
вэу къэпсэлъэн щагъэтащ.

Штайнер Якоб и Iэдакъэ-
щIэкI скрипкэр таможнэм 
къы  щыIэрыхьэжащ. Ар къэ-
ра лым изышыну хущIэкъуар 
Москва и консерваторием и 
профессору щыта Дьяченкэ 
Сергейт. 1986 гъэм илъэсибл 
тралъхьэри ар ягъэтIысат, 
апхуэдэ Iуэху фIейм хэту 
яубыдри. Лъэхъуэщым къи-
кIыжа иужь Италием Iэпхъуат. 
Абы оркестрым и унафэщIу 
щылажьэрт, ауэ Урысейм 

щIэх-щIэхыурэ къакIуэрт.
Пэжу, профессору щытар 

иджырей къаугъэм тыншу 
къы хэкIащ - ар Iэмэпсымэр 
зыдыгъуахэм яхэтауэ къыщIа-
гъэщатэкъыми, къытраха къу-
дейщ. Игъэзэжа иужь 2008 
гъэм къытехуэри лIащ. Уеб-
лэмэ, зитхьэлэжауэ ягъэхъы-
баращ.

ЕтIуанэ скрипкэ ядыгъуар 
зыкъомрэ къалъыхъуащ, ауэ 
икIэм-икIэ жым Абхъазым и 
гъунап къэм Iут унэ ныкъуэ-
къутэм къыщIахыжащ. Ар 
зэхэзыщIыхьар къэубыды-
нымкIэ  сэбэп къа  хуэхъуащ 
ялэжьа нэгъуэщI щIэпхъа-
джагъэр - 1996 гъэм фо-
кIадэм и 11-м тхыдэ биб ли о-
текэм тхылъ гъуэ тыгъуей 
дыдэхэр зэры щIа дыгъукIар. 
Жьы хъуа хьэп шыпхэр щащэ 
тыкуэным  щаубыда цIыху-
хъум  зиу мысыжащ а щIэп-
хъаджагъитIыр зылэжьахэм 
зэ ра хэтамкIэ икIи Стради-
вари и скрип кэр здэщыIэм-
кIэ.

ХъунщIакIуэхэм дзэ учили-
щэр къаухат. Зы Iэмэпсымэр 
Дьяченкэ Сергей зыдагъэ-
Iэпыкъуу ирагъэкIыну я мура-
дащ, адрейр языхэзым хьэ-
рычэтыщIэ лэжьыгъэ мащIэ 
щригъэкIуэкI Абхъазым и гъу-
напкъэм ихьат.

Детектив фильмхэм къате-
пщIыкIыжа мы хъыбарыр ар-
гуэру телъыджэкIэ духынщ. 
Яубыдам къиIуэтэжащ щIэп-
хъаджагъэхэм зэрыхыхьа 
щIы кIэр. Зэгуэр абы казином 
щыфIахьэхуат Урысейм и 
Пре зидентым и кандидатым и 
хэхакIуэ штабым (хэхыны-
гъэхэр лъэхъэнитIкIэ зэкIэлъ-
хьэу жьу 1996 гъэм мэкъуауэ-
гъуэм и 16-мрэ бадзэуэгъуэм 
и 3-мрэ екIуэкIащ) хэтым щIы-
хуэу къыIиха ахъшэшхуэ. Мод-
рейм къыхуигъэлъэгъуащ 
щIы хуэр зэрызытригъэ кIы-
жыфыну щIыкIэр - жьы хъуа 
хьэпшып лъапIэ гуэр къэды-
гъуи, штабым псалъэ. Абы 
хэтхэм псынщIэу ахъшэ зэ-
хуахьэсынурэ, ар ящэхужы-
нущ, Президентым и щIыхьыр 
къаIэтын папщIэ. АрщхьэкIэ 
къидыгъуа иужь, ахъшэ къе-
зы там жиIар щIилъэфыжащ, 
езы дыгъуакIуэхэри утыкум 
къинащ, ящIэнур ямыщIэ-        
жу.

Судым щIэпхъаджащIэхэр 
игъэтIысащ. Бельгием и па-
щтыхьым и анэм Ойстрах Да-
вид тыгъэ къыхуищIа скрип-
кэр, Страдивари и лэжьы-
гъэр, Глинкэ и цIэр зезыхьэ 
музейм щIэлъщ.

МАХЪШОКЪУЭ
Мухьэмэд.

Осетие Ищхъэрэ-Аланием я жыла-
гъуэ лэжьакIуэхэм я Iуэху зехьэкIэм 
ущIехъуэпсэн хъыбар тхьэмахуэ 
блэ кIам къытIэрыхьащ. Депутатхэм 
къэрал унафэкIэ пхагъэкIащ дяпэкIэ 
курыт школхэм я программэм осе-
тинхэм я тхыдэр зэрыхагъэхьэжыр.

 
 «ЛЪЭПКЪЫР бгъэкIуэдыжын пап-

щIэ, абы лагъыми ядернэ Iэщи еб-
дзын хуейкъым, и щIэныгъэм кIэрыб-
гъэху зэпыту уекIуэкIмэ, зэфIэкIащ, - 
жиIэри и псалъэр къыщIидзащ нэхъ 
пасэу «Махуэкум» щывэдгъэцIыхуа 
осетин депутат Дидаров Сослан. - Сы-
маджэхэр апхуэдэ дохутырхэм яIэ-
щIолIэ, апхуэдэ ухуакIуэхэм дращIея 
унэ  хэр къоуэж, юрист щIэныгъэн-
шэхэм я пащхьэм захуагъэм и мы хьэ-
нэр щокIуэдыпэ, фIыуэ емыджа эко-
номистхэм яIэрыхьа ахъшэр здэмы-
кIуапхъэм макIуэ. Егъэджэныгъэр 
хэбгъэкIуадэмэ, лъэпкъыр кIуэды жы-
пIэ ихуэу аращ. А Iуэхур ди республикэ 
цIыкIум етхьэлIэжмэ, абы Осетием 
ифI зыри хэмылъу аращ, пщэдейрей 
махуи къытхуимыгъанэу. СщIэркъым 
ар зи щхьэм къихьэу, осетинхэм я 
тхыдэр школым щрамыгъэджыжын 
унафэр къэзыщтауэ щытар, ауэ абы 
къри кIуам и лъэужьыр нобэ до-              

Школым щаджыпхъэщ 
лъэпкъым и тхыдэр

лъагъу. Сэ егъэджэныгъэм сыхэтщ, 
си сту дентхэр факультет зэмыщхьхэм 
щоджэ. Мамсуров Хьэжумар, дзэм и 
полковникыу щыта ди тIасхъэщIэх 
цIэрыIуэм теухуауэ фильм трахырти, 
ар хэтми фщIэрэ жызоIэри студент-
хэм соупщI. ЦIыху дапщэм яцIыхуу 
къыщIэкIа фи гугъэ ди лIыхъужьыр? 
Зыми! НтIэ, Плиев Исса яцIыху хъунщ 
жызоIэри, аргуэрым и цIэр къахузоIуэ. 
Илъэс 17 - 18 хъухэм ящыщу зы цIыхум 
зэхихатэкъым Плиев Исса и цIэр.         
«Хэку  зауэшхэм хэта ди лъэпкъэгъу 
лIы хъужьщ» жаIэми, арэзы сыхъунут 
сэ. Аркъудейр къызжаIэфакъым. 

Нобэ дызыщыгуфIыкI Iуэхум, Осе-
тием и тхыдэр школхэм щрагъаджэу 
тщIыжыным Владикавказ и депута-
ту сызэрыхах, 2019 гъэ лъандэрэ 
иужь ситащ, нэгъуэщI депутатхэм, 
тхыдэмкIэ егъэджакIуэхэм, блогер-
хэм, къы зы фIэIуэху псоми сра-

гъусэу. Мыр ди зэхуэдэ ехъулIэны-
гъэу къызолъытэ. ТекIуэныгъэ 
цIыкIущ, ауэ мыхьэнэшхуэ зиIэщ». 

Унафэр къызэращтэу, блогер Пу-
хаев Алик ар зэрызэфIахыну щIыкIэм 
тхыдэмкIэ егъэджакIуэ Казаков Влад 
и нэтыным щытригъэпсэлъыхьащ. 
«Зэ кIэ Осетием и школхэм лъэпкъ 
тхы дэр дерс щхьэхуэукъым зэрыха-
гъэу вэжыр. Ар «элективнэ курс» жы-
хуаIэм хуэдэщ. Элективнэ курс хъу-
жыр 6 - 8-нэ классхэм яджыну дерс 
бжы гъэ пыухыкIащ. НэгъуэщIу жы пIэ-
мэ, илъэсиплIкIэ яджыпхъэу темэ 68-
рэ. Ар «Урысейм и тхыдэм» гуэту 
аращ. Элективнэ курсыр расписа-
нием итынущ, ауэ ар дерс дыдэу щыт-
къым. АбыкIэ нагъыщэ (оценкэ) ягъэу-
выркъым, «итащ» е «итакъым» жа-
Iэмэ, зэфIэкIащ. ИтIанэми, элективнэ 
курсым умыкIуэну ухуиткъым. Нэгъэ-
сыпа хъуакъым хужыпIэфынукъым 

Iуэхум. Иджыпсту дызэрыт щытыкIэм 
дыкъикIын папщIэ, апхуэдэ курсыр хэ-
кIыпIэ нэхъыфI дыдэщ, лъэпкъ тхы-
дэр иджыри къэс зэрыщымыIэххам 
тепщIыхьмэ». 

Мы унафэр пхагъэкIын папщIэ, Iуэ-
хур зэфIэзыгъэкIахэм лэжьыгъэ гугъу 
ирагъэкIуэкIащ. ЖыджэракIуэхэм 
Осе тием школрэ къуажэу итыр къы-
зэхакIухьащ, осетин тхыдэр ямыджу 
зэрымыхъунур арэзы хъун хуей адэ-
анэхэм къыгурагъэIуэн папщIэ. «ФIы-
щIэш хуэ хузощI егъэджэныгъэмкIэ 
министр Алибековэ Эллэ, - щитхащ 
Дидаровым и напэкIуэцIым. - УФ-м и 
Президент Путин Владимир и уна-
фэкIэ щIыналъэхэм я тхыдэр зэра-
джы ну еджакIуэ тхылъхэр ягъэ хьэ зы-
ры нущ мыгувэу». 

Я бзэри, я тхыдэри дзапэкIэ зэраIы-
гъыр плъагъуу, зым Iэпыхур адрейм 
къищтэжу жыхуаIэм хуэдэу, апхуэдэу 
узрагъэхъуапсэу я лъэпкъым и Iуэху 
дагъэкIыф осетинхэм я жылагъуэ 
лэжьакIуэхэм. Тхьэмахуэ блэкIам хъы-
бар къэIуащ Владикавказ и къалэте-
тым осетиныбзэм теухуауэ унафэщIэ 
къызэрищтар къыхэщу. ДяпэкIэ ты-
куэнхэм я цIэхэр осетиныбзэрэ уры-
сыб зэкIэ тратхэн хуейщ.

КЪУДЕЙ Iэминэ. 

«Иностранка» тедзапIэм утыку кърихьащ урысыбзэкIэ 
зэдзэкIауэ къыдигъэкIа тхылъыр - нэхъ пасэу зи гугъу 
тщIа, Италием щыщ профессор, тхакIуэ Вечче Карлэ и Iэ-
дакъэ къыщIэкIа «Катеринэ и гуфIэкIэр. Леонардэ и анэм 
и тхыдэр». ЗэдзэкIыгъэр ягъэхьэзыращ Манухин А. С., Ча-
минэ Н. Ю., Миронцевэ Я. В., Федорук В. А. сымэ. 

ХУДОЖЕСТВЕННЭ гъэпсыкIэм иту зэхэлъхьа тхылъыр Да 
Винчи Леонардэ и анэм теухуауэ итхыжа гукъэкIыж жып-
хъэм итщ, хъыбарыр къызэраIуэтэжри щIалэм къыбгъэ дэ-
кIыущ. ЗэкIэ утыку кърахьа пычыгъуэм къыхощ щхьэхуиту 
дунейм къытехьа хъыджэбзыр пщылIыпIэ ихуэу, Хэкури, 
 унагъуэри, и пщэдейрей махуэри зэрыфIэкIуэдар. Псэ быдэ 
иIэу къагъэщIа пщащэр къикIуэтакъым, зэрыхуэ щытыкIэ 
псоми и къарумрэ зэфIэкIымрэ ирихьэлIащ. Хуэмурэ хъы-
джэбзым щхьэкъэIэтыпIэ игъуэтыжащ. ИлъабжьэкIэ къа-
кIуэр тхылъым щыщ пычыгъуэу адыгэбзэм къидгъэзэ гъарщ. 
Мы Iыхьэм Адыгэ Хэкум и цIэ къыщыхэхуэркъым иджыри, 
ауэ Катеринэ къурш лъагэхэм къаухъуреихь Хэку жыжьэ 
гуэрым къызэрикIар къыхощ. Тхылъыр къызыхуэтыншэу 
традзэмэ, Да Винчи и анэр зэрыадыгэм и щыхьэтхэри нэхъ 
наIуэ къэхъуну къыщIэкIынщ. 

Вечче Карлэ, «Катеринэ и гуфIэкIэр. Леонардэ и анэм 
теухуа»

«Дыгъэ къухьэжыгъуэм зыми жезмыIэу Кампэ-Дзеппи 
сыкIуащ. ЛъапцIэу, хьэнтхъупсым хилъхьэн удзхэр къричым 
зыкъиIэтыжу, хадэм ит си анэр занщIэу къэслъэгъуащ. И 
 закъуэ къэна нэужь, абы иджы тIэкIу тхъун щIэзыдза и щхьэц 
дахащэхэр къиутIыпщырти, дзапэ уэрэд къришын щIидзэрт. 
Бжыхь хуэдэу екIуэкI чыцэ къуагъым сыкъуэувэщ, къуэгъэ-
напIэм сыкъыкъуэжри, си Iэм IэщIэзубыдати, щтэри и псэр 
хэкI пэтащ. ИтIанэ, бауэкIэщIу, гуфIэурэ жиIащ: «Сыт-тIэ, 
иджыпсту си псэр хэкIамэ, сынасыпыфIэу сылIэнт». Ме-
лыIычым хуэзгъадэ си анэм зэгуэр лIэныгъэм и дамэ фIы-
цIэр къызэреIусэнкIи хъунур, и Iэпкълъэпкъыр фыуэ зэп къ-
рыхун зэрыщIидзэнур си нэгум къыщIэзгъэхьэри, си гур 
узащ. 

Сытым хуэдэу си псэм фIэфIт абы и гъусэу Кампэ-Дзеппи 
щесхьэкIа махуэхэр! Си гъащIэ псом хэтагъэнкъым а ма-
хуэхэм нэхърэ нэхъ IэфI. Я гъусэу сытIэу, фIанэкIэ щIыр згъэ-
щабэу саригъусащ унагъуэм, пщыхьэщхьэм зэгъусэу ды-
шхэрт. ИтIанэ Антониорэ си шыпхъухэмрэ ди закъуэу дыкъа-
гъанэрт, зыжетIэн куэд зэрыдиIэр ящIэу. Жэщхэр кIыхьт, 
пшэ темылъу, вагъуэхэм, а щIыуэпсым и нэпсхэм, къехуэхын 
щIадза къудейт. Сэ ди анэм жесIэжырт Флоренцием 
щесхьэкI гъащIэр зыхуэдэр, си лъэщапIэм, сызэрагъасэм, 
сызыщIэхъуэпсхэм, сызыщышынэм, гугъу сезыгъэхьым я 
гугъу хуэсщIырт. Езыри къызэплъырт, жысIэхэм къедаIуэу, 
зэм тегупсысыкIыу, ауэ сыт хуэдизу лыдрэт абы и нэкIур, и 
къуэ фIэкIуэдар къызэригъуэтыжам щегупсыскIэ. Си сурэт-
хэм езгъэплъа нэужь, иужьрейри хэту, мащIэу згъэгузэващ. 
«Уи IэщIагъэр нэщыпхъуэ зехьэным ещхьщ. Тхьэм къи-
гъэщIа Iэпкълъэпкъым, уеблэмэ мывэмрэ къуршымрэ я 
щытыкIэр къэбубыдыну ухэтщ, абыхэми псэ яхэту жаIэ. 
Апхуэдэ дыдэу Тхьэшхуэм и IэщIагъэм упэмыувмэ мынэ-
хъыфIу пIэрэт, дэ абы зыхуэдгъэдэну, и пIэ диувэну деIэ нэ-
хъей?! - къызжиIащ си анэм. - Удз гъэгъам е хьэндырабгъуэм 
я гъащIэр уи нэгум къыщIэбгъэхьэну ухуеймэ, япэщIыкIэ 
ахэр фIыуэ плъагъуу, пщIэ яхуэпщIу зебгъэсэн хуейщ». 

Си анэм сыщригъусэхэм деж, гугъу сезыгъэхь закъуэр абы 
«анэкIэ», «мамэкIэ» седжэ зэрымыхъурщ. Флоренцием сы-
зэрашэ лъандэрэ, абы зыгуэрым табу трилъхьам хуэдэщ. И 
цIэмкIэ зыхуэзгъэзэн хуейщ, ар сэ сызыгъашхэ Катеринэ къ-
удейуэщ псоми къазэрыщыхъур. 

Арат и блэкIам теухуауэ сыщIыпкърыупщIыхьыр. Езыр за-
къуэтIакъуэххэрэт абы зэрытепсэлъыхьыр, гукъэкIыжхэм и 
гур ягъэузым хуэдэу. Си унагъуэми а хъыбарыр къыщаIэтын 
я хьэлтэкъым, зыми къыфIэIуэху къыщIэкIынтэкъым. Кате-
ринэ теухуауэ зыкъомрэ сщIа тIэкIур ар зэрызианэм и за-
къуэт, ари жысIэ мыхъуу. Си сабиигъуэ хъыбар къызжиIэжын 
зэ римыдэм езы сабиигъуэри си ныбжьыщIэгъуэри хьэлъэ 
ищIырти, си анэр цIыхубз нэмысыншэу, пщылIу, къызыхэкIар 
мыщIагъуэу зэрыжаIэр пэжу къысщыхъурт, Флоренциеми, 
Винчи щIыпIэми зэрыщагъэIум хуэдэу. Антонио къигъапцIэу 
зыкIэрищIауэ, сэри пщылIым нэчыхьыншэу сыкъилъхуа, ду-
нейм сыкъытехьа хуэдэу, гуэныхьым срибыну, уеблэмэ 
Iиблис дыдэм срикъуэу къысфIигъэщIырт а псом. 

Хэт хъунут-тIэ Катеринэ? Дэнэ ар къыздикIар? Сыт хуэдэ 
бэлыхьрэ хьэзабрэ ар зыпхыкIар, сэ дунейм сыкъытехьэн 
пап щIэ, щIыпIэ пхыдзам щыщ щIалэм хуэзэу, и къуэпсыр 
Кампо-Дзеппи щидзын хуэдэу? Си анэм ахэр къызжиIэну 
 къехьэлъэкIырт. ЗыпхыкIа бэлыхьыр гукъэкIыж хьэлъэу 
зэры щы тым и мызакъуэу, зыкъоми щыгъупщэжагъэнт, 
уеблэмэ къелын къудей щхьэкIэ, езым лъэщыгъэкIэ и гум 
иригъэхужа къыщIэкIынт. 

И гъащIэм щытепсэлъыхькIэ, таурыхъ жиIэжым хуэдэт 
абы, пасэрей хъыбарыжьым ещхьт сызригъэдаIуэр. Ди хаб-
зэхэр имыцIыхуххэу, ди тхыдэми географиеми химыщIы-
кIыу, ар хэтт къыщалъхуа щIыпIэм тепсэлъыхьыну, игъа-
щIэм зэхамыха гуэрхэр къыхигъэхьэу: щIым и гъунэм деж 
щылъ щIыналъэ, цIыхуIэ зэмыIуса щIыуэпс, узыпхымыкIыф 
мэз зэхэкIэжахэр зэрыт псыхъуэхэр, жьы щIыIэмыл щызэ-
приху сэнтххэр, уэс мыткIуж зытелъ, нэхъ лъагэ дыдэу ду-
нейм тет бгышхуэхэр, пшэхэм щIэуэрэ дунейр и кIыхьагъыу, 
дыгъэм пэлыдрэ, жэщ кIыфми къыхэлыдыкIыу». 

«Катеринэ и гуфIэкIэр» тхылъыр иджыри традзакъым, ауэ 
къэзыщэхуну хуейхэм интернетым ар зыгъэхьэзырахэм зы-
пащIэу зыIэрагъэхьэфынущ. Мы сатыр зыбжанэми уи фIэщ 
ящI Вечче Карлэ и тхакIуэ Iэзагъыр щымысхьу абы зэрыри-
хьэлIар. Мыгувэу зэрытхылъу къытIэрыхьэну дыщогугъ.

ЧЭРИМ Марианнэ.

УрысыбзэкIэ зэрадзэкIащ 
«Катеринэ и гуфIэкIэр»

Бахъсэн районым хьэцэ-
пэ цэмкIэ планыр игъэ зэ-
щIэныр куэдкIэ елъытат 
 нэхъ ин, нэхъ лъэщ, япэ 
ды дэ республикэм мелуа-
нырыбжэ щыхъуа «Крас-
ная Кабарда» колхозым и 
лэжьыгъэм. Апхуэдэ щы-
ты кIэм ит колхозхэтхэм я 
пщэ рылъ иныр къагу-
рыIуэрти, лъэкI къагъанэр-
тэ къым. Езы  район уна-
фэщIхэри щIэх-щIэ хыурэ 
колхозым къы зэ  кIэлъы-
кIуэрт, къапщы тэрти, къа-
дэIэпыкъурт, къа лъы тэрт. 
Зэман кIэщIым гъа вэр 
хэкIуэдыкIыншэу къе  хьэ-
лIэжыныр куэдкIэ зэлъы-
тар абы егъэбыдылIа тех-
никэр зэрылажьэрт. Ауэ 
гъущIыр гъущIми, техни-
кэр къутэрт.

ЗЫ гъэ гуэрым, гъавэ 
Iухы жыгъуэм и гуащIэгъуэу, 
комбайн нэхъ лъэщ дыдэу 
колхозым иIэм зэуэзэпсэу и 
«псэр» хэкIащ.

- Алыхь-Алыхь, уэлэхьи 
мы хъуа ар, - къэгузэващ 
колхо зым и агроном нэ-
хъыщхьэ Мэ лыхъуэ Сафу-
дин. - ИкIэ щIыпIэкIэ евгъэ-
жьэж, хэкъу тыкIар къэв-
гъуэти, ар мы лажьэмэ, ды-
къэсыжащ. 

- Едгъэжьэжынщ, абы 
щхьэ  кIэ ущIэгузэвэн щыIэ-
къым, - жиIэу абы и гур фIы 
хуещI инженер нэхъыщхьэ 
Хьэмжу Борис, комбайныр 
къипщыта нэужь.

Ауэ куэдрэ комбайным 
«еIэза» гупым: «Уэлэхьи, 
ды мыщIэ, дауэ мыр, зыри 
тхуе щIэркъым», - жаIэу я 
дамэр драшейуэ къэувы-
жащ, председателыр зэра-
щхьэщыкIыжу. Щымы-
хъуххэм, ещанэ бригадэм 
«профессору» яIэр къызэ-
хуашэсащ. Абыи зыри къи-
кIакъым.

Шынэ къэзыщта, парт ор-
ганизацэм и секретарь 
Улым бащ МутIэлиф кол-
хозым и председатель Шы-
гъэлы гъуэр къишащ. Iуэхур 
зытетыр зылъэгъуа Му хьэ-
мэд и гум фIы щыщIэнт, 
псалъэ дахи къыпыкIынт?!

- Уэлэхьи, фэ слъагъу къо-
мым фщIэн щымыIэ, модэ 
еплIанэ бригадэм фыкIуи 
Ильяс къафшэ, - жеIэ кол-
хоз ун афэщIым, агроном 
нэ  хъыщ хьэм зыхуегъазэ-
ри.

Шыгъэлыгъуэм жиIар 
псын щIэу ягъэзэщIащ. ИкIи 
зэ манышхуэ тримыгъэкIуа-
дэу комбайныр Ильяс ири-
гъэжьэжащ.

Жэмрэ выкIэ лэжьыгъэ 
куэд щызэфIихащ «Крас-
ная Кабарда» колхозым и 
губ гъуэхэм Лъэкъущо Къан-
щобий. А лэжьыгъэм хуи-
гъэп сащ, щIипIыкIащ и 
щIа литI ри. Абы яжриIэрейт: 
«Ула жьэ мэ, дунейм уте-
тынщ, умы лажьэмэ, дунейр 
къыптетынщ. Псыр умы гъэ-
къабзэ мэ, есеиж, псыр 
емы жэхмэ, шэд мэхъуж. 

Губгъуэр зи кIуапIэ

Лэ жьыгъэр зи хьэрэмыр 
насыпыншэщ, узэ ры щы-
гугъын щыIэкъым». Адэм 
фIыуэ бгъэдэлъ псори зы-
халъхьащ Ильясрэ Хьи сэрэ. 
Ильяс школым щыщIэс зэ-
маным тракторымрэ ма-
шинэмрэ пищI щыIэтэ-
къым. Абы ирилэжьэну 
 ехъуапсэрти, курыт еджа-
пIэр къеухри, ар макIуэ Тэрч 
къалэм дэт мэкъумэш тех-
никумым.

Илъэсищым щIигъукIэ 
еджа, практикэ щыIа иужь-
кIэщ Ильяс къыщищIар   
щIым и «щэху» куэд. Техни-
кумыр фIы дыдэу къиухри, 
инженер-механик IэщIа-
гъэр иIэу абы колхозым къи-
гъэзэжащ. Махуэл ищIа-
къым - къыхуагъэфэща Iэ-
натIэм пэ рыуващ.

- ЕплIанэ бригадэм учёт-
чи кыу кIуэ, итIани деп-
лъынщ, - жиIащ Мухьэмэд.

Председателым зи гугъу 
ищI бригадэр зы колхо-
зышхуэ хуэдиз хъурт. Абы 
гъавэ щIапIэ къудейуэ гек-
тар 1700-м щIигъу иIэт, бри-
гадэр райо ным щыпашэт. 
Абы ущы лэ жьэну зэры мы-
тыншыр псоми ящIэрт, ауэ 
Ильяс зэ ры пэ лъэщынур 
уна фэщIым   фIыуэ къы-
гурыIуэрт.

Учётчик жыпIэ щхьэкIэ, 
абы и пщэм къалэн куэд 
къы дэхуэт. Ар тхэуэ бригадэ 
пщыIэм щIэскIэ Iуэхур зэ-
фIэ кIыр тэкъым. Лъэкъу-
щом жэщ-махуэ иIэтэкъым, 
ищIэн и куэдт. Ар комбай-
ным тесу гъавэ кърихьэлIэ-
жу е тракторым тесу вэуэ, 
пкъыгъуэ гуэрхэм лъыхъуэу 
е лэжьа кIуэхэм яшхын яхуи-
шэу плъагъунут. Техникэ 
зэхэкъутахэр мащIэфащIэ 
хъуртэкъым, ахэри зэри-
гъэпэщыжырт. Лэ жьыгъэм 
фIыуэ хэзыщIыкI, гумыза-
гъэу бгъэдэт щIалэм псо- 
ми гу лъатащ. Куэд мы щIэу 
бригадирым и дэIэ пы-
къуэгъу, иужькIэ бригадир 
ящIащ.

Бригадиру щагъэува 
илъэ сым гъавэ бэв къемы-
хъулIами, къыкIэлъыкIуэ 
илъэсхэм бригадэм зи-
ужьащ. Гектар къэс хуэзэу 
гуэдзым центнер 35-рэ, 
нартыхум - 60, сэхураным - 
18, хьэм центнер  25-рэ 
къытрахауэ щытащ. Лъэ-
къущом техникэм хищIы-
кIым и закъуэтэкъым, атIэ 
 агротехникэм щыхуэкIуэм 
деж, агроном пхуэхъунут. 
Абы хузэфIэмыкIын щы-
жиIэ е и пщэ къыдалъхьа 
Iуэхур щимыгъэзащIэ 
къэхъуа къым.

- Ильяс бригадирыфI 
 къудейтэкъым, ар икIи гу-
пым я узэщIакIуэт, щIалэ-
гъуалэм я чэнджэщэгъут, 
лэжьа кIуэ хэр и щхьэ ири-
лъытырт, - игу къегъэкIыж 
абы илъэс куэдкIэ дэлэжьа 
Шыгъэлыгъуэ Суфьян. - 
«КъэкIыгъэм я псэр  псыщ, 
я  гъуэмылэр   удобренэщ», 
- жиIэрт Ильяс. А Iуэху-           
гъуитIыр абы тэмэму 
 игъэ  защIэрт, гъавэ бэви 
 къехъулIэрт. Зы илъэсым 
нэхърэ къыкIэлъыкIуэм 
 гъавэм и бэвагъым хигъа-
хъуэ зэпыту екIуэкIырт. Ма-
щIэтэкъым ахэр: гектарым 
нартыху центнер 80, гуэд-
зым - 35-рэ, сэхураным 
центнер 15 къытепхыну. 
Къытрахащ.

… Къуажэр жьыуэ къэу-
шащ. Иджыри нэху мыщы-
пами, щIыпIэ-щIыпIэхэм 
макъ хэр къыщоIу. КIуэ пэт-
ми трактор, машинэ ма-
къхэм я Iэуэлъауэр нэхъыбэ 
мэхъу. Гур итхьэкъурт гъа-
щIэ къэу шым и пшына-
лъэм. Пщэдджыжь радиом 
лэжьэн щIи дзамэ, хъыбар 
гуфIэгъуэщ къитыр. «Гъавэ 
бэв къызэригъэкIам, ехъу-
лIэныгъэ инхэр зэрызыIэ-
ригъэхьам папщIэ Лъэкъу-
що Ильяс Къанщобий и 
 къуэм Бэракъ Плъыжьым и 
орденыр етын», - къоIу дик-
торым и макъ…

Зэрылэжьа зэманым ме-
даль куэди къыхуагъэфэ-
щащ абы.

Апхуэдэу щытащ илъэс 
 40-м нэблагъэкIэ губ-
гъуэм ита Лъэкъущо 
Ильяс и гъащIэмрэ и гу-
ащIэмрэ. Пенсэм кIуами, 
Ильяс ноби губгъуэр и кIу-
апIэщ. Гъавэ бэв къимы-
гъэкIыжми, фо бэв къре-
хьэлIэ, абыкIэ цIыхухэм 
ядогуа шэ.

Си гуапэу сохъуэхъу Ильяс 
и плъапIэ псори къехъулIэ-
ну, узыншагъэ, бын гуфIэ-
гъуэ щымыщIэну.

КЪАРДЭН Мухьэмэд. 

Школым къыщытщIауэ дыщыгъуазэщ 
вагъуэхэр хъурейуэ зэхэува гелийрэ во-
дороду зэрызэхэтыр. Планетэхэри абы-
хэм ещхьщ, арщхьэкIэ нэхъ щIыIэщ.

АРЩХЬЭКIЭ псори апхуэдэу зэфэзэщ? 
Дауи, адрейхэм зыкIи емыщхьэхэри къа-
хокI. Хэбгъэзыхьмэ, ауэ жыжьэуи пхуе-
мыгъэпщэн. ЗэрыжаIэщи, щхьэж дэзыхьэх 
иIэжщ. Нобэ зи гугъу фтхуэщIынур хьэр-
шым щыIэ хъугъуэфIыгъуэхэрщ. Ар ялъэ-
гъуамэ, ди къулеижь иримыкъужхэм я 
нэхэр къикIынт. Ауэ ахэри дэри а плане-
тэхэм зэи дынэсыфынукъым. ИкIи дыхуей-
къым: ахэр зэрыжыжьэм и мызакъуэу икIи 
шынагъуэщ.

Елыркъэш вагъуэбэм хыхьэ Янсен пла-
нетэр (2015 гъэм ирагъэкIуэкIа зэпеуэм 
 кърикIуахэм япкъ иткIэ абы фIащащ Евро-
пэм япэ телескопыр щызыщIауэ хуагъэ-
фащэ IэпщIэлъапщIэ Янсен Захарий (1585 
- 1632) къанэ щIагъуэ щымыIэу зэрыщыту 
налкъутщ (алмазщ). Ар 2004 гъэм къа-
хутащ, икIи щIышхуэкIэ зэджэхэм ящыщу 
къыщIэкIащ: планетэр, пэжу, абрагъуэщ - 
ди ЩIым нэхърэ хуэди 9-кIэ нэхъ инщ, 
егъэлеяуи пщтырщ: температурэр градус 
1400-м щегъэжьауэ 2400-м щынос. Абы 
щхьэфэ быдэ, гелийрэ водороду зэхэт 
уафэ иIэщ. Щхьэ налкъут защIэ? Псори 
къызыхэкIыр углерод быдэрщ. НаIуэу 
зэрыщытщи, ар налкъутуи е къэрэндащ 
кIуэцIым илъ графит къызэрыгуэкIыуи 
къыщIэкIыфынущ - зэлъытар и атомхэм я 
ухуэкIэрщ. Янсен налкъутыр къыхихащ.

Дэ зи гугъу фхуэтщIар планетэщ. Ауэ 
налкъут вагъуэхэри щыIэщ! Ар нэхъ те-
лъыджэжщ. Вагъуэр пщтыр дыдэщ, абы 
щыгъуэми, градус 3700 - 4000-м щIигъу 
хуэ мыIыгъыу налкъутыр мэткIу. ИтIани, 
апхуэдэ вагъуэхэр щыIэщ!

Водолей вагъуэбэм (нэхум и псынщIа гъ-
кIэ илъэс 900-кIэ Дыгъэм пэжыжьэщ) къы-
щахутащ псынщIэу кIэрахъуэ нейтрон ва-
гъуэрэ вагъуэ хужь цIыкIурэ зэгъусэу. Зэ-
гъусэхэм хьэршым мымащIэу ущрохьэлIэ. 
Ауэ мыхэр псом нэхърэ нэхъ гъэ щIэгъуэнщ. 
Япэр - пульсарыр - езым хуэ дэхэу зэкIэ 
 къахутахэм ящхьэпрокI - ди  Дыгъэм нэхъ-
рэ хуэдэ 1,8-кIэ нэхъ инщ. И гъусэ хужь 
цIыкIури езым хуэдэ псоми  нэхърэ нэхъ 
хьэлъэщ. НэгъуэщIкIи къа хожаныкI:цIыкIу 
дыдэщ, ди ЩIым хуэдиз хъууэ аращ. ИкIи 
«щIыIэщ»: и щхьэфэм температурэр гра-
дус 2700-рэ щыхъу къудейщ. Хэбгъэ-
зыхьмэ, нэхъ планетэ пщтырхэри мащIэ-
къым. Ауэ мыр псом нэхъ  лъапIэщ - 

Налкъут зэфэзэщ
зэрыщыту налкъутщ! Налкъут  вагъуэщ, 
нэгъуэщIу жыпIэмэ.

А хъугъуэфIыгъуэ лIэужьыгъуэм фIэкIа 
нэгъуэщI щымыIэу пIэрэ хьэршым «къэб-
гъэсэбэп хъуну»? Шэч хэмылъу щыIэщ, 
ауэ ахэр къахуэхутакъым, ауэ я нэхъыбэ 
дыдэр зэи къахуэхутэну къыщIэкIыну-
къым. НаIуэу зэрыщытщи, зэман къакIуэм 
цIыхухэр здэIэпхъуэну планетэхэр (ЩIыр 
зэвыIуэ мэхъу) къалъыхъуэ, апщIондэху-
кIи телъыджэхэм Iуоуэ. Мис, псалъэм 
 папщIэ, Бажэ цIыкIу вагъуэбэм планетэ 
щхъуантIэ къыщагъуэтащ. ЩIым ещхьыр-
къабзэщ. Пэжу жыжьэIуэщ: Бажэ цIыкIум 
унэсын папщIэ нэхум и псынщIагъыр (зы 
секундым километр мин 300) пIыгъыу 
илъэс 63-кIэ укIуэн хуейщ. Сыт атIэ? хьэуа, 
псы, мэз щыIэмэ, цIыхум сыт хуэдэ лъэ-
пощхьэпори къызэринэкIыфынущ.

АрщхьэкIэ планетэ щхъуантIэм дэ щыт-
щIэн щымыIэу къыщIэкIащ. Абы и теплъэр 
езыгъэгъуэтыр силикат хьэдзэхэрщ. Нэ-
гъуэщIу жыпIэмэ, сыт щыгъуи абдж… къы-
щошх! Уеблэмэ, зы сыхьэтым километр 
мини 8-м нэблагъэ зи псынщIагъ жьы 
щIэту. Ди насыпщи, дыкIуэн дэнэ къэна, дэ 
ар зэи тлъагъунукъым.

Ауэрэ зыдэлъыхъуэм, астрономхэм 
 къахутащ Къыу (Лебедь) вагъуэбэм хыхьэ 
планетэ. Ар ипэIуэкIэ зи гугъу тщIам нэхъ-
рэ хуэдипщIкIэ нэхъ жыжьэщ. Еджа гъэш-
хуэхэм ар занщIэу ягу ирихьакъым: языны-
къуэ вагъуэхэм нэхърэ нэхъ пщтырщ - тем-
пературэр градус 4300-м щынос. Телъы-
джэщ. Ауэ нэхъ телъыджэжу къыщIэкIащ 
ар металл быдэ дыдэ титанымкIэ егъэлея-
уэ зэрыкъулейр. АпхуэдизкIэ щыкуэдщи, 
абджым хуэдэу уэш хыу къыщошх. Ди нэгу 
къыщIэдгъэхьэну яужь димыхьэмэ нэ-
хъыфIщ.

Хьэршым къулеигъэ и пэрыхьэтщ. Хэб-
гъэзыхьмэ, хъугъуэфIыгъуэхэм я нэхъ лъа-
пIэ платинэр зэтекIутауэ щызэтелъ плане-
ти къахутауэ жаIэ.

Сыту фIыт зи гугъу тщIы фIыгъуэхэм 
цIыхур ээрылъэмыIэсынур. ИтIанэ ахэр са-
бэм хуэдэу уасэншэ хъунт, зы мыхьэнэ 
гуэри ямыIэжу. Зи къэкIуэнум егупсыс 
цIыхум и дежкIэ нэхъыфIщ, зэман дэкIмэ, 
щхьэегъэзыпIэ хуэхъуфыну планетэхэр 
 къахутэмэ. Еджагъэшхуэхэм шэч къытра-
хьэркъым апхуэдэ къалэн мытынш къазэ-
рылъыкъуэкIынум. Пэжщ, ар щIэх къэсы-
нукъым: иджыри къэс цIыхум и лъэр ни-
хьэсыфакъым ди гъунэгъу Марсым. Ауэ 
къэлъыхъуэн хуейщ. 

ШАЛ Мухьэмэд.

ЗэIущIэхэр

№14 (24.608) 2024  ГЪЭМ  МАЗАЕМ  И  84
«Зэран зыпымылъ интер-

нетым» и дунейпсо махуэр 
мазаем и етIуанэ гъубжым 
ягъэлъапIэ. Мы гъэм ар мы 
мазэм и 6-м техуащ. Ма-
хуэшхуэр йокIуэкI «Интер-
нет нэхъыфIыр къы хыдох» 
къыхуеджэныгъэм щIэту. 

ИНТЕРНЕТЫР къыгуэхы-
пIэ имыIэу епха хъуащ цIыху 
гъащIэм. Дунейпсо бэджы-
хъым къуит Iэмалхэр куэд 
мэхъу, ауэ къохъу абы шына-
гъуэ щыпыщIаи. Интерне-
тым и Iэмалыр екIэ къа-
гъэсэбэп дыгъуакIуэхэми 
щIэпхъаджащIэхэми. «Зэ-
ран зыпымылъ интерне-
тым» и махуэм и къалэн нэ-
хъыщхьэщ цIыхухэр интер-
нетым къишэ зэIумыбзхэм 
ящыхъумэныр. Махуэшхуэм 
ирихьэлIэу гъэсэныгъэмкIэ 
институтым адэ-анэхэм, 
гъэ сакIуэхэм, егъэджакIуэ-
хэм папщIэ кърабжэкIащ са-
бийхэмрэ ныбжьыщIэхэмрэ 
интернетым пыщIа зэраны-

Тырныауз къалэм бдзэ-
жьей къыщагъэхъуу щыIэ 
«Асыл Суу»-р Урысейм и 
апхуэдэ IуэхущIапIэхэм 
ящыщу щIыпIэ нэхъ лъагэ 
дыдэм щылажьэхэм хаб-
жэ. Къэбгъэлъагъуэмэ, ар 
метр мин хуэдизкIэ тен-
джыз щхьэфэм нэхърэ   
нэхъ лъагэ бгылъэм щы-
Iэщ икIи мыпхуэдэ Iуэху-
щIапIэ Кавказ Ищхъэрэм 
зэриIэр республикэм къа-
кIуэхэм яфIэтелъыджэщ.

ЗИ ГУГЪУ тщIы IуэхущIа-
пIэр, зэрыжаIэу, лъэ быдэ-
кIэ уващ, хъер къиту илъэ-
сибл хъуауэ мэлажьэ, кIуэ 
пэтми зеужь. Астрахань 
къа лэм къикIа IэщIагъэлI-
хэри яхэту, IуэхущIапIэм що-
лажьэ цIыху 16.

Мазаем и 1 - 4-хэм Налшык къалэм и «Гладиатор» 
спорткомплексым щекIуэкIащ Кавказ Ищхъэрэм уни-
версальнэ зауэмкIэ («Унифайт») и чемпионатрэ па-
шэныгъэр къэхьыным хуэунэтIа зэхьэзэхуэрэ. Къэбэр-
дей-Балъкъэрым и командэм нэмыщI абы хэтащ Став-
рополь крайм, Дагъыстэным, Осетие Ищхъэрэ - Алани-
ем, Ингушым я зэуакIуэхэри, псори зэхэту спортсмен 
240-м нэблагъэ. 

ЗЭIУЩIЭР щIадзэным ипэ къихуэу къызэхуэсахэм пса-
лъэ гуапэкIэ захуигъэзащ КъБР-м Универсальнэ зэза-
уэхэмкIэ и федерацэм и тхьэмадэ, УФ-м щIыхь зиIэ и тре-
нер, КъБР-м физкультурэмрэ спортымкIэ щIыхь зиIэ и 
лэжьакIуэ Шэрджэс Заурбэч икIи спортсменхэм ехъуэ-
хъуащ я зэфIэкIыр нэсу къагъэлъэгъуэну, текIуэныгъэхэм 
хуэпабгъэу я зэIущIэхэр ирагъэкIуэкIыну, спорт лъагапIэ-
щIэхэм нэсыну.

Спортсменхэр щхьэхуэу зэпеуащ «лайт», «классика» 
лIэужьыгъуэхэмкIэ икIи ди щIалэхэм тIумкIи ехъулIэны гъэ 
хъарзынэхэр къагъэлъэгъуащ: япэмкIэ дыщэ медалу 23-
рэ, етIуанэмкIэ - 25-рэ къахьащ.  

Иджырей зэпеуэхэр Урысейм пашэныгъэр къыщыхьы-
ным хуэунэтIауэ ди республикэм щекIуэкIыну зэIущIэхэм 
хэтынухэр къызэрыхахыу щытащ. Апхуэдэу къыджиIащ 
зэхьэзэхуэм и судья нэхъыщхьэ, УФ-м унифайтымкIэ 
щIыхь зиIэ и тренер Бейтыгъуэн Руслан. Налшык гъат-
хэпэм и 1 - 4 махуэхэм щызэпеуэнущ илъэс 16 – 17, илъэс 
17 – 18 хъу ныбжьыщIэхэр.  

Фигу къэдгъэкIыжынщи, универсальнэ зэзауэр спорт 
лIэужьыгъуитIу зэхэтщ. ЗэпэщIэувэ спортсменитIыр япэ 
щIыкIэ зохьэзохуэ гугъуехь зыпылъ гъуэгуанэхэр зэпы-
чынымкIэ, нэщэнэ еуэнымкIэ, сэ жанхэр дзынымкIэ, лъа-
гапIэхэм дэпщеинымкIэ, бгыкъум тету зэдэжэнымкIэ, нэ-
гъуэщIхэмкIи. Абы иужькIэ, ахэр бокс рингым е бэ-
накIуэхэм я алэрыбгъум щызэIуощIэри, нэхъ лъэщыр аб-
дежым щызэхагъэкI. Мыбдежым уи хьэрхуэрэгъум IэкIи 
лъакъуэкIи уеуэ, и Iэпкълъэпкъыр бгъэуз, и пщэр щы-
бубыдыкI хъунущ. 

Къыхэдгъэщынщи, 2012 гъэм щегъэжьауэ КъБР-м Уни-
версальнэ зэзауэмкIэ и федерацэм УФ-м спортымкIэ и 
мастеру 45-рэ, дунейпсо классымкIэ спортым и мастеру 5, 
Урысейм спортымкIэ щIыхь зиIэ и мастеру зы спортсмен 
игъэхьэзыращ. 

 БАТОКЪУЭ Албэч. 

Кавказ Ищхъэрэм и 
иджырей литературэм 
щы тепсэлъыхьащ Нал-
шык модель библиотекэм. 
ЗэIущIэр къызэригъэпэ-
щащ филологие щIэны-
гъэхэмкIэ кандидат Би-
токъу Маринэ. Абы и хьэ-
щIащ Осетие Ищхъэрэ- 
Аланием къыщыдэкI 
«Да рьял» журналым и ре-
дактор нэхъыщхьэ Цхур-
баев Алан. Ар тепсэлъы-
хьащ журналыр зыхуэдэм, 
нэхъы щхьэу зыхуэунэтIам, 
Къэ бэрдей-Балъкъэрым 
щыщ тхакIуэхэм я хъэтIым.

 
- ХУАБЖЬУ си гум ды хьэу 

щIызоджыкI «Дарьял» жур-
налым и къыдэкIы гъуэхэр. 
Цхурбаевым зэпещIэ щIы-
налъэ зэмылIэужьыгъуэхэм 
щыщ тхакIуэхэр. СэркIэ 
щIэщыгъуэщ художествен-
нэ тхыгъэхэм гъуэгу еты-
нымкIэ ар зыхуэкIуа Iэма-
лыр, - жиIащ Битокъу Ма-
ринэ. 

«Дарьялым» щIэх-щIэ-
хыу рэ къытохуэ Къэбэрдей-
Балъкъэрым щыщ тха-
кIуэхэми я IэдакъэщIэкIхэр. 
Алан илъэс ещанэ хъуауэ 
егъэлажьэ Кавказым щыщ 
тхакIуэхэм, усакIуэхэм я 
тхы гъэхэр щызэпкърах ли-
тературэ клуб щIэщыгъуэ. 
«Дарьялым» иIэщ проект-
хэмрэ зэпеуэхэмрэ. Пса-
лъэм папщIэ, иужьрейуэ 
журналым иригъэ кIуэкIа 

«Спартак-Налшык» - 
«Мэшыкъуэ-КМВ» - 2:2

Гъэ джэгугъуэщIэм зыхуигъэхьэзыру «Спартак-
Налшыкым» мазаем и 6-м и деж къыщригъэблэгъащ 
Псы хуабэ и «Мэшыкъуэ-КМВ»-р икIи зэрытегъэкIуа-
къым.

ЗЭПЕУЭМ и япэ Iыхьэм и еханэ дакъикъэм хьэщIэхэр 
япэ ищащ, Мусаев Магомед и фIыгъэкIэ. Псыхуа-
бэдэсхэм ди гъуащхьэм къыхата угловойр IэкIуэлъакIуэу 
къигъэ сэбэпащ абыхэм я гъуащхьауэ щIалэм. Ауэ зэ-
ман куэд дамыгъэкIыу налшыкдэсхэм бжыгъэр зэхуэдэ 
ящIащ. Ар зыхузэфIэкIар гъуащхьэхъу мэныкъуэ Хьэ-
цIыкIу Амурщ. Топ зырызкIэ зэхъуэжауэ, командэхэм за-
гъэпсэхуну икIащ.

ЗэIущIэм и етIуанэ Iыхьэм зэрыщIидзэжу «Спартак-
Налшыкыр» япэ иригъэщащ Масленниковым. Жангу-
разов Расул къита угловойр ди хьэрхуэрэгъухэм я гъуэм 
абы дигъэкIащ. Ауэ, зэIущIэр и кIэм нэсыным къэнэжа 
щы мыIэу, хьэщIэхэм яхузэ фIэ кIащ бжыгъэр зэхуэдэ 
ящIыну. Ди гъуэр ихъумэну а махуэм дзыхь зы хуащIа 
Каркаев Хъусей топыр щхьэкIэ къыхудигъэкIащ псыху-
абэдэсхэм я гъуащхьауэ Суанов Руслан.  

Налшыкдэсхэм ящыщу а махуэм джэгуащ Карка-
евыр, КIэдыкIуейр, Молэмусэр, Березовыр, Гъуэгузо-
къуэр, Торосян, Масленниковыр, Хьэ цIыкIур, Блийр, Се-
ляевыр, Жангуразовыр, Хьэшырыр, ЛIупыр, Котовыр. 

Абыхэм нэмыщI, командэм хэту губгъуэм къра-
гъэхьащ гъуащхьэхъумэ щIалитI, ди гупым къыхыхьэн 
мурад яIэу ди деж къэкIуауэ щыIэу.

Къумыкъу Аслъэнбэч, Дмитриенкэ Даниил, Топурие 
Тамаз сымэ джэгур зэре кIуэкIым кIэлъыплъащ футбол-
еплъхэм я гъусэу. 

Иджы, мазаем и 16-м,  Кисловодск щыIэу ди щIалэхэр  
дэджэгунущ Назрань и «Ангушт» командэм, адэкIэ  
Псы хуабэ щыIущIэнущ Ставро поль и «Динамо-Ставро-
поль»-м.

Иужьрей дыдэу, зэныбжьэгъугъэ зэIущIэхэм хиу-
быдэу,  налшыкдэсхэр хуэзэнущ Грознэм и «Ахъмэт» ко-
мандэм и щIалэгъуалэ гупым. Ар щекIуэкIынур Кисло-
водск къа лэрщ, мазаем и 25-м. 

ХЬЭЩЫКЪУЕЙ Олег. 

Литературэм и щэхухэр

Бдзэжьейр ягъэбагъуэ

Дызэрыт илъэсым и гъэ-
махуэм бдзэжьейхэр щIы-
бым къыщагъэхъун мурад 
яIэщ, абы щхьэкIи псыгуэ-
нитI яухуэнущ.

НобэкIэ «Асыл Суу»-м 
къыщагъэхъу бдзэжьеиху 
(белугэ), къуэлэн (форель), 
бдзантIэ (осетр) лIэужьы-
гъуэ зыбжанэ - урысей, 
сыбыр, тенджыз фIыцIэ-
Iузэв жыхуаIэхэм хуэдэхэр, 
абы нэмыщI, бдзэжьей хугу 
хужьхэр къэзыт альби-
носхэр, нэгъуэщIхэри. Пса-
лъэм папщIэ, бдзантIэхэм я 
нэхъ ин дыдэхэм метр 1,2-
рэ я кIыхьагъщ, килограмм 
25-рэ хуэдиз я хьэлъагъ     
хъууэ.

«Асыл Суу»-м и унафэщI 
Кочкаров Зейтун къызэ-
рыджиIамкIэ, бдзэжьейхэр 

щагъэхъуну кърахьэжьа 
лэжьыгъэм щыщу нобэкIэ 
бетон хьэкхъуафэхэр хьэ-
зыр ящIакIэщ, ауэ абы 
иджыри бдзэжьейхэр ибу-
тIыпщхьэ зэрымыхъунум 
къыхэкIыу, ахэр нэгъуэщI 
бассейным хэсщ.

IуэхущIапIэм гулъытэ хэха 
щыхуащI бдзэжьейхэм ира-
гъэшххэми зэраIыгъ щIыкIэ-
ми, сыту жыпIэмэ, фIыуэ 
къагуроIуэ ерыскъым щIэ-
упщIэ иIэн, ар куэду ящэхун 
щхьэкIэ къабзэу щытын 
зэрыхуейр. ЩIыуэпсым и 
щытыкIэмкIи, я лэжьыгъэ 
к ъ ы з э г ъ э п э щ ы к I э м к I и 
ядэб гъуэн зэрыщымыIэр 
нэрылъагъу ящохъу абы 
IуэхукIэ къыпыщIахэм.

Iуащхьэмахуэ лъапэ зы-
щызыгъэпсэху турист куэд-
ми ящIэ мыбыхэм я бдзэ-
жьейхэм фIагъыу яIэр зы-
хуэдэри, кIуапIэ ящIауэ, 
щIэх-щIэхыурэ къахуобла-
гъэ, гуп зэрыгъэхъуурэ.

К ъ ы х э г ъ э щ ы п х ъ э щ 
«Асыл Суу»-м и бдзэжьей-
хэр республикэм и мыза-
къуэу, къэралым и нэгъуэщI 
щIыпIэ куэдми фIыуэ къы-
зэ рыщацIыхур. Я продук-
цэм и фIагъым егугъуу, я 
нэхъ мыхьэнэншэу къып-
щыхъу нуми ткIийуэ кIэ-
лъыплъу я IуэхущIапIэр зэ-
ры зэтраухуарщ абыхэм я 
Iулыджыр къызэралэжьа-
ри, я зэфIэкIым нэхъри 
зэрыхагъэхъуэным яужь 
итщ.

 ТЭМОКЪУЭ Бэдэ.

Тырныауз къалэм бдзэ- Дызэрыт илъэсым и гъэ-

Интернетым хуэсакъыпхъэщ
гъэхэм зэрыщыпхъумэну Iэ-
малхэр. Ахэр Iыхьэ-Iыхьэу 
ягуэшри зэпкърахащ: интер-
нетым цIыхур щыгъэикIэныр 
къызэрагъэувыIэр, сабийр 
интернетым зэрызыIэпишар 
къызэрыпщIэр, ар интерне-
тымкIэ къагъэпцIэну и ужь 
щитым деж ар зэрызэхи-
гъэкIынур, бжыгъэхэм тет 
технологиехэм я зэманым 
сабийр зэрыхэппIыкIынур, 
бжыгъэхэм тет технологие-
хэм я сэбэпынагъымрэ я 
зэраныгъэмрэ зэрызэхэб-
гъэкIынур. 

«Зэран зыпымылъ интер-
нетым» и махуэр гъэлъэ-
пIэныр Еврокомиссэм къы-
хилъхьауэ щытащ 2004 гъэм 
и щIышылэм. Ар даIыгъащ  
мылъку къегъэ щIыным 
емыпха зэгухьэныгъэ зыб-
жанэм. 

Махуэшхуэр ягъэ лъапIэ 
хъуащ Евросоюзым и къэ-
ралхэм, Урысейр, Норвеги-
ер, Исландиер яхэту. Абы 
лъандэрэ илъэс 20 дэкIащ. 

Иджы ар щагъэлъапIэ къэ-
рали 150-м. 

Урысей Федерацэм ма-
хуэшхуэр щаIэту ира-
гъэжьащ 2007 гъэм. Абы и 

пэ къихуэу къызэрагъэпэщ 
зэраныншэ Рунетым и тхьэ-
махуэ. Ар и фIыгъэщ интер-
нет технологиехэмкIэ цен-
трым (РОЦИТ). «Зэран 
зыпымылъ интернетым» и 
махуэр Урысейм къыщызэ-
регъэпэщ «Апхуэдэ къомы-
гъэхъу!» хъыбарегъащIэ 
центрым.

Махуэшхуэм и щIыхькIэ зэ-
хашэ щIэнIуатэ хэр, зэIущIэ-
хэр, семинархэр, дерс зэIу-
хахэр. Абыхэм холэжьыхь 
еджапIэ нэхъыщ хьэхэм я 
лIыкIуэхэр, хабзэ хъумэ Iэна-
тIэхэм я лэжьа кIуэхэр, жыла-
гъуэ зэгухьэ ныгъэхэм хэт-
хэр, щIэ ны гъэлI  хэр.

Уры сейм щы Iэщ хабзэм 
къемызэгъыу ягъэ лажьэ 
контентхэм япэщIэ тынымкIэ 
«линэ псын щIэр».

ГУГЪУЭТ Заремэ. 

С Н

Нэхъ лъэщыр зэхагъэкI

Къэбэрдей-Балъкъэ-
рым футболымкIэ и щIы-
махуэ чемпионатым зи    
чэзу еп щIанэ зэIущIэхэм 
гъэ щIэ гъуэн тщыхъун 
бжы гъэ кIэ зэдэджэгуа 
хэт лъэ гъуа къым. Зэры-
хуэд гъэфэщам хуэдэу, те-
кIуэну дызыщыгугъахэм 
ар къайхъулIащ. Абы къы-
хэкIыу, зи щыты пIэхэр 
щIагъуэу зыхъуэжа къа-
хэкIакъым. Ипэ ит коман-
диплIми бжыгъэшхуэкIэ 
текIуэныгъэ къахьащ.

«Спартак-Д»-м Бабугент и 
«ЛогоВАЗ»-р 3:0-у хигъа-
щIэри, и епщIанэ ехъулIэ-
ныгъэм иужькIэ, Зеикъуэ-
дэсхэр «Шагъдийм» очко-
ихкIэ зэ рыщхьэщыкIауэ 
къэнэжащ. Зеикъуэ дэсхэр 
зэрыетIуанэщ. Зи чэзу джэ-
гугъуэм абыхэм 3:0 бжы-
гъэкIэ щыхагъэ щIащ я гъу-
нэгъу къуажэм и «ХьэтIохъу-
щыкъуей» ко ман дэр. АдэкIэ 
кIэлъокIуэ Бахъсэн и «Авто-
запчасть» тхыдэ дахэкIэ   
къулейр. Ари 3:0-у текIуащ 
кIэух увыпIэм екIуэтэха 
«Имран»-м. Гъэ щIэгъуэн 
тщыхъуар зыщ: Алътудым и 
«Искра» командэм жэуап 

зимыIа топищкIэ еплIанэу 
щыт «Ло комо тив»-р зэрыхи-
гъэщIарщ.

Шэч хэмылъу, зэхьэзэхуэр 
нэхъ гъэщIэгъуэн, футбо-
лым дихьэх нэхъыби зэIу-
щIэхэм еплъыну екIуалIэ  
хъунт, япэ, иужь увыпIэхэм 
щытынухэр пасэу зэхэмы-
кIамэ. Командэхэр нэхъ 
зэпэIэщIэ хъуху, нэхъыбэрэ 
апхуэдэ гупсысэм ухуашэ.

Гъуащхьауэхэм я зэпеуэм 
бжьыпэр зэрыщиIыгъщ Бэ-
лагъы Руслан. Аращ «Шагъ-
дийр» и хьэрхуэрэгъухэм 
иужьу зэратекIуа топищри 
дэзыгъэкIар. НобэкIэ ар 
къызэ ры хэжаныкIам и бжы-
гъэр 21-рэ мэхъу. Абы иужь 
итщ Болэ Руслан. Ар и цIэ-
джэ гъум топийкIэ къы кIэ-
роху.

Щыгъуазэ фыхуэтщIынщ 
джэгугъуэ псоми къарикIуа 
бжыгъэхэм: «Шагъдий» - 
«ХьэтIохъущыкъуей» - 3:0, 
«Мурбек-ФШ» - «Ислъэ-

мей» - 1:2, «Имран» - «Авто-
запчасть» - 0:3, «ЛогоВАЗ» 
- «Спартак- Д» - 0:3, «Локо-
мотив» - «Искра» - 0:3, 
«Инал» - «Горис» - 2:0, 
«МАХ» - «Зэрэгъыж» 2:4.

КъыкIэлъыкIуэ зи чэзу 
джэгугъуэхэр щэбэтымрэ 
тхьэмахуэмрэ зэхэтынущ.

ШАФИЙ Аслъэн.

Зэрыхуэд гъэфэщам
           хуэдэу

литературэ зэпеуэм щы-
текIуащ ди республикэм 
щыщ, Санкт-Петербург 
щыпсэу Лесовой Сергей. 
ЕтIуанэ увыпIэр къихьащ 
Гелястанов Мурат фантас-
тикэ жанрым ит и рас-
сказым. 

- Ди зэманым тхыгъэ куп-
щIафIэхэмкIэ гъэн щIа жур-
нал къыдэбгъэкIыныр ма-
щIэу къыщIэкIынущ. Абы и 
къэу хьым зэпы мыууэ итын 
хуейщ лите рату рэм еп ха 
Iуэхугъуэ зэ хуэмыдэхэр: 
тхылъ гъэ лъэ гъуэныгъэхэр, 
зэIущIэ хэр, художественнэ 

тхыгъэм теухуа зэпсэлъэны-
гъэхэр, нэгъуэщIхэри. 

Цхурбаевым зи гугъу 
ищIа Iуэхугъуэ щхьэпэхэм 
ящыщ зыщ мы зэIущIэри. 
Ар и гуа пэу пэджэжащ   биб-
лиотекэм кърихьэлIахэм я 
упщIэхэм. Ахэр теу хуат 
худо жественнэ тхыгъэхэм я 
ухуэкIэхэм, журналым къы-
техуэну зы хуэ фащэ тхы-
гъэхэр къы зэ ры хахым, абы 
и къыдэ кIыгъуэхэр цIыху-
хэм щIафIэ щIэ щы гъуэм и 
щэхухэм. 

ГЪУЭТ Синэ. 

литературэ зэпеуэм щы- тхыгъэм теухуа зэпсэлъэны-

Махуэшхуэр ягъэлъапIэ Иджы ар щагъэлъапIэ къэ-

КъБР-м и прокуратурэм 
щызэхалъхьэжащ 2023 
гъэм я лэжьыгъэм къри-
кIуахэр. Республикэм и 
прокурор Хабаров Нико-
лай и тхьэмадэу екIуэкIа 
коллегием и зэIущIэм хэ-
тащ абы и къуэдзэхэр, про-
куратурэм и аппаратым и 
оперативнэ лэжьакIуэхэр. 

ЗЭIУЩIЭМ къыщыпсэ-
лъащ республикэм и проку-
рорым и япэ къуэдзэ Сысо-
енков  Андрей, прокурорым 
и къуэ дзэхэу Белов Сергей, 
Жуков Денис, коррупцэм 
пэщIэты ным теухуа хабзэр 
зэрагъэзащIэм кIэлъып-
лъы нымкIэ къудамэм и 
унафэщI Бекъул Залинэ, 
Налшык къалэмрэ Бахъсэн 
районымрэ я прокурорхэр. 

Хабаров Николай гулъытэ 
хуищIащ щIыналъэм закон-
ностыр зыщыхуэдэм, рес-
публикэм хабзэр къыщызэ-
гъэпэщынымкIэ прокурор 
кIэлъыплъыныгъэм щиIэ 
мыхьэнэм. Абы хэхауэ три-
гъэщIащ прокурор лэжьы-
гъэм и унэ тIыныгъэ нэхъы-
щхьэхэм. Апхуэдэхэщ 
цIыхухэм я социальнэ, пен-
сэ, псэупIэ, медицинэ я лъэ-
ныкъуэкIэ я хуитыныгъэ хэр 
къызэгъэ пэщыныр, унагъуэ-
хэм, балигъ мыхъуахэм, дзэ 
Iуэху хэхам хэтхэм я соци-
альнэ  хуитыныгъэхэр, хьэ-
ры чэ ты щIэ IэнатIэм хабзэкIэ 
и сэбэп зыхэлъхэр хъумэ-
ныр, вла стым и органхэм 
суд уна фэхэр ягъэзэщIэныр. 

Хабаров Николай къыхи-
гъэщащ щIэпхъаджагъэхэм 
ебэнынымрэ коррупцэм пэ-
щIэтынымкIэ Iэмалхэр пхы-
гъэкIыным хуэгъэзауэ про-
куратурэм и пщэ къыдэ хуэ-
хэр игъэзэщIэным гу лъы тэ 
нэхъыбэ хуэщIын зэ ры-
хуейр. 

Прокуратурэм зэфIигъэкI-
хэр нэхъри егъэфIэкIуэным 
хуэгъэпса хэкIыпIэхэр къы-
щыгъэлъэгъуа унафэ къы-
щащтащ коллегием.   

ДЫГУЛЫБГЪУ  Жантинэ. 

Я лэжьыгъэр
егъэфIэкIуэным 

трагъащIэ

Урысейм и МВД-м Налшык 
къа лэмкIэ и къудамэм къулыкъу 
 ящIэну ирегъэблагъэ Урысей 
Федерацэм и цIыхухэу зи щап-
хъэкIэ, IуэхукIэ бгъэдэлъ зэ-
фIэкIхэмкIэ, зи къарукIэ икIи зи 
узыншагъэм и щытыкIэмкIэ по-
лицэм и лэ жьакIуэм и къалэнхэр 
зыгъэ зэ щIэфынухэр.

Ахэр мыпхуэдэ пщалъэхэм къи-
тIэсэн хуейщ:

- Урысей Федерацэм и цIыхуу 
щы тын,

- и ныбжьыр илъэс 18-м къыщы-
щIэдзауэ 40-м щIимыгъун,

- узыншагъэм и щытыкIэмкIэ 
дзэ къулыкъум езэгъын,

- суд зытращIыхьахэм ящымы-
щын,

- псоми я зэхуэдэ курыт щIэны-
гъэ иIэн,

- УФ-м IэщэкIэ ЗэщIэузэда и 
Къа рухэм къулыкъу щищIауэ щы-
тын (губгъэн къимыхьауэ къыхэ-
кIы жауэ),

- урысыбзэкIэ псэлъэфу икIи 
щыуа гъэншэу тхэфу щытын.

ЛэжьакIуэр къызэращтэр, 
къу лыкъум зэрыпэрагъыхьэр, 
Федеральнэ законодательствэм 
ипкъ иткIэ яIэ худэчыхыныгъэ-
хэмрэ псэуныгъэкIэ шэ сы пIэ-
хэмрэ:

- и чэзум улахуэхэр яIэрыхьэ-
нущ,

- илъэс къэс жэщ-махуэ 30-кIэ 
зэрызагъэпсэхуну зэман хухахы-
нущ ахъшэ яIэрыхьэу, къулыкъум 
зэры пэрыта илъэс бжыгъэм те-
щIыхьауэ я зыгъэпсэхугъуэ зэ-
маным хагъэхъуэнущ,

- УФ-м IэщэкIэ ЗэщIэузэда и   
Къарухэм къулыкъу зэрыщищIа-
ри хэту илъэс 20-кIэ и IэнатIэм 
пэрыта иужь пенсэм кIуэну Iэмал 
иIэнущ.

- МВД-м и еджапIэхэм пщIэншэу 
щIэныгъэ щызэригъэгъуэтыну 
икIи къулыкъукIэ дэкIуеину Iэмал 
иIэнущ.

ФызыщIэупщIэну псоми я жэ-
уап щывгъуэтынущ: КъБР, Нал -
шык къалэ. Байсултановым и 
уэрам, 11 (А), телефоныр: 8-999-
491-91-68 (кадрхэмкIэ къу дамэ).

ХъыбарегъащIэ

Къэрал кIуэцI IуэхухэмкIэ
органхэм ирагъэблагъэ

НыбжьыщIэхэм
зыщрагъэплъыхь

Илъэс къэс ирагъэкIуэкI «Студент десант» ак-
цэм ипкъ иткIэ Урысей МВД-м Лэскэн районым 
щиIэ къудамэм и лэжьакIуэхэмрэ абы дэлажьэ 
Жылагъуэ советым хэт Бэвыкъуэ Мадинэрэ Ан-
зорей къуажэм дэт курыт еджапIэ №1-м, Та-
быхъу Хь. Къ. и цIэр зезыхьэ школым я 9 - 11-нэ 
классхэм щеджэхэм Бжэ зэIуха зэIущIэ щхьэпэ 
драгъэкIуэкIащ. 

IУЭХУМ и щIэдзапIэу школакIуэ ныбжьыщIэхэр 
щыгъуазэ ящIащ Урысей МВД-м и еджапIэ нэ-
хъыщхьэхэм щеджэнухэм къыхуагъэувхэм. 

УМВД-м и хэщIапIэм школакIуэхэм щрагъэлъэ-
гъуащ я лэжьакIуэхэм Iэщэ гъэуэным зыщрагъасэ 
пэшыр, къагъэсэбэп Iэщэр зыхуэдэр. 

Къудамэм и инспектор-кинологым хьэ гъэсар 
щIыгъуу абы хузэфIэкIхэр къызэхуэсахэм яри-
гъэлъэгъуащ.

АдэкIэ школакIуэхэр спорт пэшым яшэри поли-
цэм и лэжьакIуэхэм наIуэ щащIащ щIэпхъаджа-
гъэхэмрэ хабзэм ебэкъуахэмрэ щаубыдкIэ къа-
гъэсэбэп Iэмалхэм. КъыкIэлъыкIуэу щагъэгъуэ-
защ плъыр автомашинэхэр къызэрызэгъэпэщам. 

ЗэIущIэ купщIафIэм и кIэухым школакIуэ ныб-
жьыщIэхэм жаIащ къытрагъэзэжыну зэрыхуейр.
Языныкъуэхэм къыхагъэщащ полицэм къулыкъу 
щыщIэныр къыхахыну. 

БАХЪСЭН  Ланэ.

Махуэгъэпс


